Łukasz Buszman – II miejsce w konkursie „Jednoaktówka po śląsku 2017”
ANKIETA
WYSTYMPUJOM:

CHOP           piyndziesiont lot, elektryk, robi u dewelopera, rychtując łącza elektryczne w nowych chałpach

BABA       młodszo od CHOPA, krawcowo, łod kilku lot bezrobotno, dorabio, szyjąc znajomym babom

CHACHOR   pełnoletni, durś z nosem w telefonie komórkowym; baby niy mo, zdarzo się, że podyrwie jako frelka na imprezie, studiuje budowa maszyn

ANKIETER   młody synek, po studiach z dziynnikarstwa, wtóry chce zrobić epno kariera w pijarze

Niydzielne południe. Miyszkanie w kamiynicy w Katowicach zbudowanyj za Niymca. Izba z epnym stołym. Kole stołu siedzi CHOP i CHACHOR (z nosem w telefonie komórkowym). Na drugim kraju izby gro telewizor – lecom wiadomości telewizyjne. Do izby włazi BABA z talyrzami i rozkłado na stole.
CHOP:

       Ty żeś słyszała, co ta Gessler wczoraj uwarzyła na łobiod?

BABA:

        Niy.

CHOP:

         Przegrzebki.

BABA:

        Co?

CHOP:

         Prze-grzeb-ki.

BABA:

         A co to za gorolskie piyroństwo?

CHOP:

         Takie muszle, ino z miynsym.

BABA:

          Muszle z miynsym?

CHOP:

          No ci godom.

BABA:

        Muszle to sie nad morzym zbiyro, żeby se na szranku postawić.

CHOP:

     Aaa... to jest tako godka. Jak wtoś cołkie życie jeździł ino do Rowów z Funduszu Wczasów Pracowniczych.
BABA poirytowano z trzaskiem ustawio łostatni talyrz i siado.
BABA (podniysionym głosym):

          A zabroł żeś mnie kaś w ciykawe miyjsce, abo za granica? Nawet po ślubie to my ino w Szczawnicy byli. I to jeszcze żeś udaru dostoł i my musieli cołkie trzy dni siedzieć na kampingu! Dej spokój.

CHOP:

       Jeronie, jo ci godom ło tym, bo bych chcioł, że może by my se coś ekstra czasem na łobiod zjedli, a ty zaś ino jakieś stare historie spominosz. A tak w ogóle, to my sam byli w Niymcach.

BABA:

       No ja – niyzapomniane wakacje w Aachen. Jedyne, co pamiyntom, to że my wreszcie w Aldiku byli. I ten twój onkel Hanek, co to durś boł łożarty i godoł o swoim dziadku w Wehrmachcie i jak to mu sie cni za tym, jaki to Ślonsk był za Niymca.

CHACHOR (zyrkając na komórka):

               Kiedy łobiod?

BABA:

            Nudle musza jeszcze uwarzyć.

CHOP:

           Ino te nudle i nudle. My by se musieli takie przegrzebki zrobić.

BABA:

        A tyn durś fandzoli. Tyś sie taki lolo figolo zrobił, że za chwila to ci krupniok bydzie capił.

CHOP:

        Bo my terozki som w metropolii! I jo bych choć tela se z tego skorzystoł, żeby se co dobrego pojyść.

BABA:

       Tyś jest Hanys z Szopienic w starych, łobdartych galotach i tela, a nie żodyn Francuz abo Hiszpan, coby muszle warzyć. Zymby ci wylatują, to byś nawet nie pogryz.

CHOP:

        Tego sie nie gryzie, ino wsyso, choby kisiel abo szpajz,a ino mniyj rzodkie.

BABA:

      No to dowej panie Rączka gotuje. Sie zagotuj wody, zrób kisiel i gelu dodej, to bydziesz mioł te muszle.

CHACHOR:

        Mama, a co to jest ta metropolia?

BABA:

       To jest tak choby my razem byli jak jedno miasto.

CHACHOR:

        Ale z kim?

BABA:

       No z Chorzowym, Bytuniem, Świyntochowicami, Sosnowcem, Czeladziom i innymi miastami kole Katowic.
CHACHOR zyrko znad telefonu ze zdziwiyniem.
CHACHOR:

        Ze Sosnowcem!?

BABA:

         Ja, ze Sosnowcem tyż.

CHACHOR:

        Toć to gańba jest! Tela razy żeście mi godali, cobym se auswais wzion, jak tamtyndy jada, a terozki momy być jednym miastem!?

CHOP:

         Synek, ty niy fandzol, bo z tego kasa jest.

CHACHOR:

          Jako kasa?

CHOP:

       No na wszystko. Godali ło tym nawet w TVP Info. Terozki bydziesz mioł autobany wszyndzie i te, no… (próbuje se spomniyć)… szynobusy i w ogóle to my bydymy jak w Aachen. Jak te bogate Niymce. 

BABA:

        Tyś jest Aachen – dupa bydzie, ino zaś sie na godce skończy. Jak żeś starym cugiem do Bytunia jechoł, tak bydziesz jechoł.
Dzwonek do drzwi. CHACHOR zaś chyto za komórka. CHOP wstaje i podłazi, coby łotworzyć. Za drzwiami stoi chop w ancugu, koszuli, z jakimiś papiyrami i tabletem.
ANKIETER: Dziyń dobry. Jo jest z agencji.

BABA (chichro sie):

        No toś tera poszaloł – chopa se z agencji zamawiosz!? Tyś już je chyba cołkiem europejski łot tej metropolii.

CHOP:

         No niy szczymia! (do ANKIETERA) My nic z agencji niy zamowiali.

ANKIETER: 

         Poleku. Jo żech niy jest tu towarzysko, ino z agencji pijarowej. Metropolia nas sam poprosiła, coby krótko ankieta zrobić na temat nowych projektów. Tukej zoboczcie – mom identyfikator, tukej mocie mój dowód (pokazuje dokumenty).

CHOP (rod):

           Toś się synek trefił! My sam o tym godali, coby se coś dobrego uwarzyć z tej okazji, skoro my som tera tacy epni w tej metropolii. Jo bych chcioł przegrzebki.

ANKIETER:

           Przegrzebki?

CHOP (podynerwowany):

            Jeronie! Ja, prze-grzeb-ki. Takie muszle, ino z miynsym.

ANKIETER:

           Jo wiem, co to jest, bo to wczoraj Gessler warzyła w telewizji.

CHOP:

          No toć! Tuż wlyź, ale my bydymy zarozki łobiod jeść, to niy momy wiela czasu.
ANKIETER włazi i siado przy stole. Odsuwo jeden talyrz i rozkłado papiyry.
ANKIETER:

          Mom ino trzy pytania.

BABA:

        A po co my momy coś ło tyj metropolii godać? Potem nas na komisje bydom... Że niby my chciyli być jak ta Katalonia. Aresztujom tego, no, marszałka, abo prezydenta Katowic i tela bydzie. Jo tam wola być łostrożno.

ANKIETER:

            To jest anonimowe – niy bydymy waszych nazwisk wpisywać. Nojwyżej wos byda prosić, żeby metropolię polajkować na fejsbuku i tłiterze, bo to terozki nojważniyjsze, coby w sieci być aktywnym.

BABA:

          Jo bych wolała, żebyście polajkowali te bany abo cugi, coby łone jeździły niy roz na dzień. I coby do Tarnowskich Gór blank gładko dojechać, a niy jakieś ŚKUP-y i inne farmazony wymyślocie. A ino wszystko zawiyrocie – gruby, banhofy, bana z Chorzowa do Siymianowic już niy jyździ. Na fejsbuku to wy mi ceny jajec abo masła niy łobniżycie.

CHOP (zniycierpliwiony):

           Jeronie, poczekej, tuż chop pewnie coś w tyj sprowie powiy. (do ANKIETERA) A co to za pytania som?

ANKIETER:

         Po kolei. Nojpierw musza wos zapytać, czy byście poradzili wzionć udział w programie „Gorol plus” abo „Hanys plus”?

BABA:

          „Gorol plus”!?

ANKIETER:

         Ja. (po cichu) Tak mindzy nami – autobany pod dom to wam zarozki metropolia niy wybuduje. Z drugiej strony coś muszymy działać, coby we Warszawie niy godali, że te Hanysy zaś sie rządzić niy umieją. Majom metropolia, ale nic niy robiom. No i wynokwioli, coby wybrać przynajmniyj 10 rodzin Hanysów i 10 z Zogłymbia. Kożdo z nich na pół roku dowo synka abo frelka, coby się wymienić. Jedyn bydzie miyszkoł na Ślonsku, a drugi w Zogłymbiu. Ciekawe, pra? Unia na to piniondze dowo – tako łączność między regionami. Późniyj sie z tego filmik na jutubie zrobi, a wto wiy, może bydzie z tego i film dokumentalny na Netflixie. Nawet już tytuł momy – „Nosze Hanysy, nosi Gorole”. Zależy łod budżytu.

BABA (zaczyno sie nerwować):

          Wyście chyba na dekiel upadli! Jako łączność? Synka mom do jakiyjś gorolskiej rodziny dować? Nigdy w życiu! 

CHACHOR (zgryźliwie):

           Taki Konrad Wallenrod.

BABA:

         Wto?

CHACHOR:

         Rycerz z Krzyżoków.

BABA (nerwowo):

          Niy mo godki! Żodne Krzyżoki, żodyn Sosnowiec, żodyn „Gorol plus”! My som Hanysy i my tukej siedzieć bydymy i wara łod nos kożdymu. Niech se myślom, że my som jakieś staromodne. I richtig! Niech se tych uchodźców przyjmom, jak se chcom piniondze z Unii wziońć.

ANKIETER:

          No na to niy bydzie zgody tych w Warszawie.

BABA (fest nerwowo):

         A gówno mie obchodzi ich zgoda! Niy bydymy nikaj jechać choby za żodne euro. A już na pewno ani tego mamlasa, ani chopa niy byda nikaj do żodnych łobcych bab wysyłać! Niy bydzie nom żoden Gorol, abo jeszcze lepiyj – Warszawa – godać, co momy robić.

CHOP (choby wcześniej niy słuchoł):

         Zarozki, powoli. Poczekejcie. Jako to niy zrobią nam tyj autobany?

BABA (krzyczy):

         Ty gupieloku zasrany! Synka ci do Altrajchu chcom wywiyźć, a ty ino ta autobana i te… no… te muszle pierońskie!

ANKIETER (do CHOPA):

      No niy. Wiycie ile tako autobana sie robi? Z 10 lot, i to jak sie wszystko udo. Łod czegoś trza zacząć. A co my w tej Warszawie pokażymy za rok? 
CHOP i BABA zyrkają na siebie.
ANKIETER (blank zadowolony):

                Aaa... widzicie – niy ma lekko być w metropolii.

CHOP:

       To co łoni godali, że bydom drogi, te… no… szynobusy, cugi i w ogóle bydzie jak w Niymcach? W TVP Info ło tym było. Jo żech myśloł, że w końcu nom tyn Śląsk przebudujom po tym, jak se pobrali stond, co chcieli.

ANKIETER:

          Chopie, co tyś na gowa upod? – godajom, bo muszą godać. Zresztą zobaczymy – póki co wpisuja, że niy chcecie wlyź w „Gorol plus”.

CHOP:

         Czekej. My tego jeszcze niy skończyli – co znaczy, że Unia dowo? Wiela?

ANKIETER:

        Każdo rodzina, co się wymiyni, dostaje 500 euro na miesiąc. 
CHOP zyrko na CHACHORA.
CHACHOR:

            Łojciec, nawet tak na mnie niy zyrkaj. Jo nikaj niy ida, a już do Altrajchu to na pewno. 

CHOP (z uśmiyszkiem):

            Fifty fifty przeca. 

BABA:

          Jo cie łostrzegom.

CHOP (do ANKIETERA z uśmiyszkiem):

           A to bydom koedukacyjne zamiany?

BABA (zaś znerwowano):

          Jak ci pizna bez łeb, to sie zarozki sam w tym Sosnowcu znojdziesz w try miga! Idź ino lepiej te nudle wyłonczyć i odcydzić, bo sie rozgotują. Jo se tu z panem rozmowe dokończa.
CHOP wyłazi do kuchni.
ANKIETER:

           Szkoda. Wpisuja, że „Gorol plus” was niy interesuje.

BABA:

         Ja!

ANKIETER:

          No to terozki musicie wybrać dyscyplina.
CHOP cydzi nudle i krzyczy z kuchni.
CHOP:

         Jako dyscyplina!?

ANKIETER:

          No do Turnieju Metropolii.

CHOP:

         Ino fusbal!!

BABA (złośliwie do ANKIETERA):

           Ja, ale ino taki, co sie w laciach przed telewizorem łoglondo w starych fuzeklach i z piywem w rynku.

CHACHOR:

        Mama, jo bych se już coś zjod. 

BABA:

         Czekej, bo widzisz, że sie teraz temat fusbalu zaczoł. To my już najwyżyj na kolacja ten rosół zjymy. Abo sie jutro pomidorówka zrobi.
CHOP włazi z powrotem do izby.
CHOP (terozki on znerwowany):

            Jeronie, poczekojcie, bo bych sie chcioł dowiydzieć, co to za turniej jest!

ANKIETER:

          Każdo rodzina musi wystawić chopa, babe abo bajtla w turnieju, co bydymy mieli jakoś w czyrwcu. Niy znom jeszcze daty. Fusbalu ni bydzie, bo to towarzyskie zabawy majom być, jak na downych podwórkach. Żeby my sie wszyscy dobrze czuli. Wiycie, terozki takie łoldskulowe zabawy wracajom. 

BABA:

        Po jakiemu musi? My sie na żodyn turniej niy wybiyromy.

ANKIETER:

         Bydzie jeszcze ło tym zarzondzynie w każdym mieście. Na zachynta to wom powiym, że jak wto wygro, to może tysiaka zgarnonć. Tysionc złotych – mało? Bydzie epna impreza na Trzech Stawach i tam z każdego miasta metropolii bydom drużyny. Fajerwerki, lasyry, wata cukrowo, wuszty. Tak choby festyn.

BABA (pokazuje na CHOPA):

         Łon to nawet do parku Kościuszki na spacer niy chce wylyź, a co dopiero na jakieś zawody. Możecie se zarzondzynio wydować, a my co najwyżej to do Oszołoma po zakupy pojadymy, a niy na żodne zawody sportowe. I drugi taki rośnie (zyrko na CHACHORA) – lyń śmierdzący. Nawet za babami mu sie lotać niy chce. Jo już sie kiedyś zastanowiała, czy łon też taki europejski i tęczowy niy jest. Ale żech łostatnio widziała, jak z jakąś frelką do galerii lozł, to chyba sie kiedyś wnuków doczekom. 

CHACHOR:

         Mama, dej spokój. Mie tam niy żodne frelki w gowie. Terozki sie kariyra robi, a nie żyni. 

CHOP:

          A jakie som dyscypliny w tym turnieju?

ANKIETER:

           Lotanie w workach, lotanie z jajkiem na łyżeczce i maraton.

CHOP:

           Ło, toście pieroński roszczał wymyślili.

BABA:

          Jo na żodyn turniej niy jada.

CHOP:

         Najwyżyj w tych workach.

ANKIETER:

          No ja. Ino już do worków i jajek mom dwiesta ludzi. Może byście w maraton wlyźli?

CHOP:

        Tyś je chyba pofyrtany. Jo żech ostatni raz lotoł, jak żech na zolyty łaził. Nie byda nikaj sie męczył, coby hercklekotów dostać.

BABA (znerwowana):

           Ty żeś lotoł na zolyty!? Do kogo!?

CHOP:

         Dej pozór, bo pan tu z nami miło godo, a ty zaś luft psujesz tymi fochami.

BABA (cołkiym znerwowana):

          Niy, no czekej. Kiedyś to lotoł na te zolyty!? Jak żech do ciebie godzina banom ze Świyntochowic jechała, boś sie łożar i ci sie nawet niy chciało do mie przyjechać? Noo, chyba że niy o mie chodzi. Aaa, to ja! Jo pamiyntom, jak żeś za tą Cilą z klasy lotoł. Jaaa, to był richtig maraton. Jak kot za szczurym. Za szczurym! Bo jak to czupiradło inaczej nazwać. Ino wto ci później guziki w galotach przyszywoł!? Wto ci zupa pod pysk podstowioł!? I do dzisiej tak jest!

CHOP (ciśnie):

            Dej pozór.

BABA (nadal znerwowana do ANKIETERA):

          Niech pan powiy – co raz sie przykuloł, to durś ten guzik w galotach mu wylatywoł. Takie to panisko europejskie jest!! Terozki bydzie rozprawioł, jak to na zolyty lotoł. A ty wiesz, co ta Cila terozki robi?

CHOP:

        Niy.

BABA (ze złośliwą satysfakcją):

          Nic! Cila nic niy robi!! Wzienła se jednego zymboka z Rudy Śląskiej i ino lygo i wonio. I pewnie te… no… przegrzebki to łona mo co dzień podane. A jo co? 

CHOP (chce już skończyć tymat):

        Jeronie, chopie, wpisz nas w tyn maraton, bo tu zara nudelkula pójdzie w ruch.

ANKIETER (rod):

         No i piyknie, to już trzy osoby mom na maraton. A wto łod wos poleci?

CHOP:

         No jak to wto? Chachor.
CHACHOR w końcu łodkłado komórka na stół.
CHACHOR:

        No chyba wos pofyrtało. Jo na żodne sporty sie niy pisza. Nawet zupy se pojeść niy moga, a tu mom lotać jakieś kilometry.

BABA (krzyczy terozki na CHACHORA):

          Pierona, kolejny śmierdzirobótka rośnie! Pisz pan, że Chachor bydzie lecioł w maratonie i tela. A jak niy, to mu zaraz te smartfony i jutuby wyłonczymy. Sie nauczy synek, że niy ma nic za darmo! Guzik w galotach mosz? To już lepiyj leć dookoła kamienicy i trenuj.

CHAHOR:

           Niy byda tu nic trenowoł. Niech łojciec idzie i loto, skoro taki europejski. Jo go chyntnie polajkuja.

BABA:

         Pierona kandego! Jeden wort drugiygo. Jeden ino ten fusbal, a tyn zaś te internety w kółko. Pewnie to porno cołki czas łoglondo, bo co tam szuko innego... Ino ta polityka i gołe baby. Jo ci zarozki polajkuja tyn gupi łeb!  

CHOP:

         Dobra, chopie, bo widzisz, że tu chyba niyktórzy trochę głodni som. Kończymy ta ankieta i fajno.

BABA:

       Poczekej, poczekej gupieloku. A pan (do ANKIETERA) żeś godoł, że to anonimowa ankieta jest. To po jakiemu my som przypisani do jakiegoś maratonu?

ANKIETER:

          Jo ino liczbowo to wpisuja. Statystyka bydymy robić, ile osób sie zgłosiło. Jak bydzie mało chyntnych na maraton, to sie nojwyżej zmieni dyscyplina.

CHOP:

        Na jako?

ANKIETER:

          Jeszcze nie wiym, ale pywnie sonde na fejsbuku zrobią i ekspertów na Linkedin zapytajom. Taki dizajn thinking, ino w wydaniu iwentowym. 

BABA:

        A co to za godanie jest. Iwentowym… Tyś, chopie, już zapomnioł, jak sie normalnie godo. Pierona, a żymły jeszcze poradzisz kupić w piykarni, czy ino w tych sklepach internetowych abo w food trakach i makdonaldach? Rosół wiysz jak sie gotuje?

ANKIETER:

      Wiym. Sie kurzika dowo, zielina, korzyni trocha i sie fest dugo warzy i te barziny wyciepuje.

BABA:

         Mosz szczyńście, boch już myślała, żeś jest jaki lyń, jak ten mój mamlas, co sie nawet łobiodu niy umie zrobić.

CHACHOR:

       Mama, dej już spokój, bo cie zarozki nagrom i puszcza w internecie. Bydziesz miała pewnie tysionc łoglądniynć w godzina. 
BABA biere CHACHOROWI telefon.
BABA:

        Szlus! Niy bydymy wiyńźniami tych telefonów. Ino jedzynie i telefon! Łod dzisiej se som bydziesz za ten internet płacić. Ni ma! Jak ci zarozki zatłituja bez pysk, to ci nikaj nikt tego niy zalajkuje, a jak se potem na insta gymba wciepniesz, to bydziesz musioł konto z tindera wykasować, bo ci żodna frelka pozytywnego komyntarza niy do. A jak ino spróbujesz coś zy mną wciepnąć do internetu, to cie tak shejtuja, że ci nawet kamraty z łotsapa niy pomogom!
CHACHOR łostoł byz słowa.
BABA:

        Aaa, zatkało kakao! A coś ty myśloł, że jo ino te „Kuchynne rewolucje” łoglondom!? To ty godosz jak te warszawioki, co nos za takich gupich do roboty ino majom. 

CHOP:

     Dobra, kończymy to już, bo zarozki na TVN-ie bydzie powtórka tej Gesslerowej z przegrzebkami. I jo by se chcioł łoboczyć, jak łona je robi. Łostatni temat nam zostoł, ja?

ANKIETER:

         Ja. O kolorach fany musicie coś pedzieć.

CHOP:

        Jakij fany?

ANKIETER: 

         No, metropolia musi mieć barwy, niy?

CHOP:

        Przeca to niy jest klub fusbalowy.

ANKIETER:

         Ja, ale my sie muszymy czymś wyróżnioć. Momy już polsko fana, śląsko fana, ale metropolia to przycież tyż Zogłymbie.

BABA:

       Pieronie, to jo se chyba w łeb szczyla! Wy sie w tej metropolii zajmujycie takimi duperelami!? Se jeszcze stroje ludowe wymyślcie i festiwal muzyczny w Bielszowicach. Jo chyba zarozki jutro puda do kierownika tej metropolii i mu nazdom, co łoni wymyślajom. Skond tyn kierownik jest?

ANKIETER:

          No tak w sumie, to ze Sosnowca.

BABA:

        Jo żech wiedziała! 

ANKIETER:

        No ale przeca jest też cołki zarzond z Katowic, Piekar, Gliwic i innych.

BABA:

          I tela ino wymyślili? Żeby filmy o przyjaźni hanysko-gorolskiej robić? A baba tam jako w tym zarzondzie jest?

ANKIETER:

         Dwie. Ale som w mniejszości. 

BABA:

        No to też żech łod razu wiedziała. Zaś te chopy ino o tym fusbalu i jakichś maratonach fandzolom. Jo sie do tych bab musza wybrać, to zarozki ich postawimy do pionu. Sie za robota zabiorom, a niy żodne fany czy hymny. 

ANKIETER:

         Niech sie pani wszczymie, bo z tom wizytom to może być kłopot. 

BABA:

       Po jakiemu?

ANKIETER:

         Bo metropolia jeszcze czeko na siedziba.

BABA:

        Ty mie chyba za bozna robisz! To łoni jak lotne uniwersytety som, a chcom turniyje organizować. Porzondnym ludziom gowe zawracać. (do CHOPA) Ty ześ słyszoł?

CHOP:

        Jeronie, przeca łoni dopiro zaczynli robota. Dej im chwila, żeby sie rozkryncili. Kończymy już ta dyskusja, bo nikaj łona nie prowadzi. Dejcie ino znać co do tego maratonu – czy momy lotać, czy niy i szlus. A kolory wpisz ślonskie – niy bydymy sie na żodne inne łoglądoć. Niebieski i żółty mo być i tela.

CHACHOR:

         Richtig! Bo te nudle już cołkiym ochłódły.

ANKIETER:

         Jeszcze metryczka.

BABA:

        Jako metryczka?

ANKIETER:

         No jako mocie płeć, wiela mocie lot, stan cywilny i takie tam. Ino jednego członka łod wos potrzybuja, coby go wpisać. Panią moga wpisać, ja?

BABA (zyrko w kierunku CHOPA):

         Niyy. No lepij to może naszego nojwinkszygo członka – Europejczyka z familoka.

CHOP:

          Co zaś mie...

BABA:

       A niy rób sie za bozna, boś już dzisiej tela nawywijoł, że jo chyba z farorzem byda musiała pogadać, coby ci problymów w suchatelnicy niy robił. Bajtla chcioł sprzedać. (do ANKIETERA) Słyszeliście to, niy? I jeszcze bezczelnie o lotaniu na zolyty bydzie fandzolił. 

CHOP (zniyciyrpliwiony):

        Wpisz pan mie, bo inaczej my tej ankiety niy skończymy. Piyndziesiont lot, urodzony w Katowicach, żonaty (złośliwie) – co widać, jeden bajtel.

ANKIETER:

         No i fertig! Ciesza sie, że my już do końca doszli. A co do „Gorol plus” – jo bych tego tak niy łodrzucoł, bo jo akurat chca z tego skorzystać?

CHOP:

        Z „Gorol plus”?

ANKIETER:

       Ja. Już żech słyszoł, że tako blank fajna rodzina z Dąbrowy Górniczej chce sie zy mną wymienić za swoja frelka. Blisko byda mioł na Pogoria. Opieka zdrowotno majom wykupiono w prywatnym centrum. I jeszcze to pińset. Jakoś to bydzie.

BABA:

       A co to senatorium jest? Wyście wszystkie powariowali. 

ANKIETER:

        Niy powariowali, ino może tak bydzie lepiej. My sam sie powinni razym trzymać jako Hanysy – to je prowda. Ale tyż niy tracić łokazji, jak coś możymy skorzystać. U mie tak samo starzyki wynokwioli, coby nikaj za Brynica niy jechać. Ale jo sie niy byda sztyjc na każdego łobrażać, co za Brynicom mieszka. Mogymy mieć tradycja, ale tyż ją trza umieć sprzedać. Potem wszyndzie myślą, że tukej ino hajery na grubie robiom i nic łoprócz tego niy ma. Bo my trocha takie zamkniynci som. Sama pani godała o tym, jak na nos niby warszawioki patrzom – czasami choby na tych uchodźców z Czornego Lądu.

BABA:

       Łoni sie Hanysów bojom! I niech se myślom, że tu ino gruby som, byle nos w spokoju łostowili. Ci z Altrajchu tyż.

ANKIETER:

     Terozki som inne czasy. Dzisiej trza ciś. Trza być przebojowym i sie  promować. Jak żech usłyszoł, że rajtuzy ze Spodkiem robi dzisiej łódzka firma, to żech pomyśloł, że wtoś nas tu ciula. Przeca my niy som ino te Berciki, co wice rozprowiają, pra? Rajtuzy ze Spodkiem by my poradzili zrobić, czy niy? 
BABA i CHOP kiwają niypewnie głowami, zyrkając na siebie.
ANKIETER:

      Dziesiyńć Hanysów z programu „Hanys plus” mogom być jak koń trojański. Poradzymy podbić Zogłymbie i dalej. W końcu niy bydziemy sie musieli prosić o swoje, ino se je wyźniymy. Przemyście se to.

CHACHOR:

    Genau! Ja bych mógł tyż iść do takiej rodziny. Nawet gorolskiej. Już zamiast tygo maratonu.

BABA:

      Jeronie! Jak jeszcze roz dziś coś wspomnisz gupiego, to ci naprowda do dupy nakopia. Ty se na wakacje pojedziesz, a my tu bydymy warzyć, sprzątać i jakieś obce ludzie mi w chałpie bydom siedzieć. Niy i koniec! Moje starziki by sie w grobie przekopyrtli, jakby te herezje usłyszynli. Póki jo żyja niy bydzie żodnego rajzowania do Altrajchu. Niy i szlus!

ANKIETER (zryzygnowany):

       No to jo już widza mom wszystko. Dziękuja wom, życza smacznego i do widzynio. (do CHACHORA) A ty, Chachor, sam widzisz, że ciynżko bydzie.
BABA i CHOP blank zdziwiyni.
BABA:

      Zarozki – ło co tu chodzi? Z czym bydzie ciynżko?

CHACHOR:

      Bo, mama, jo ci chcioł pedzieć, że ta frelka, coś mnie z nią widziała przy galerii, to z Byndzina jest. I jo sie boł ci o tym pedzieć. Tako ankieta my z moim kamratem wymyślili, coby wos trocha oswoić z tą myślą. No i my chcieli ta moja frelka do wos na kilka dni wciepnąć jako „Gorol plus”. Jo wiym, że my wos za bozna zrobili i niy bydźcie źli na mie. Ale jo żech myśloł, że tak bydzie lepiyj, bo to trocha tako historia jak z metropolią. Rygionalne love story – blank trudne początki, ale może jak se to porachujecie i przemyślicie, to sie dogodomy, pra? 
